
1 Die sosiale-psigoloog, Onno van der Hart, doen tans baanbrekers werk op hierdie gebied.
“One person who makes deliberate use of ritual in therapy with the bereaved is Van der
Hart (1988).  The aim of such rituals is to help the bereaved to take leave of the dead ...
Tasks are set to stimulate the working through of grief by writing poems or stories for the
dead person.  Only ‘when it is clear that reorganization has come to and end’ can the final
leavetaking ritual begin” (Parkes 1996: 172).

Hoofstuk Vyf
RITUELE EN TERAPIE

5.1 INLEIDING

In hoofstuk vier is beklemtoon dat rituele terapeutiese potensiaal het, omdat dit betekenisvol

en funksioneel is.  In hierdie hoofstuk wil die navorser ‘n stap verder gaan en aandui hoe

rituele gebruik kan word tydens terapie, deur te verduidelik hoe ‘n terapeutiese ritueel

ontwerp en geïmplementeer kan word binne ‘n beradingskonteks. 1  Die belang van vyf rituele

temas word eerstens bespreek en tweedens word gewys op ‘n aantal praktiese riglyne in die

ontwerp van terapeutiese rituele.  ‘n Tipiese terapeutiese ritueel, naamlik die skryf van ‘n

afskeidsbrief, word derdens beskryf en ten slotte word ‘n paar algemene ontwerp beginsels

en prosedures bespreek. 

5.2 VYF RITUELE TEMAS

Evan Imber-Black (1988a:50-82) wys op vyf temas wat die fasiliteerder kan help in die

ontwerp en implementering van terapeutiese rituele: (1) lidmaatskap; (2) genesing; (3)

identiteit; (4) onderhandeling en uitdrukking van (geloofs)oortuigings; en (5) viering.  Enige

normatiewe ritueel behoort volgens hom uit een of meer van hierdie temas te bestaan. 

5.2.1 Lidmaatskap

Alle menslike sisteme moet aandag gee aan die kwessie van lidmaatskap: “... who is in and

who is out, who belongs to the system, who defines membership, and how one gains or loses

membership” (Imber-Black 1988a: 51).  Lidmaatskap rituele is veral ter sprake tydens

gesinsmaaltye, aangesien sake soos sitplek reëlings, tye van etes, toelaatbare onderwerpe

en reaksies, op ‘n figuurlike wyse die gesin se siening van hulself definieer en herdefinieer.

Die lidmaatskap tema kom ook voor in lewensiklus oorgange, soos troues, doopplegtighede,

adolessensie seremonies en gradeplegtighede.   Daaglikse rituele soos groet en verwelkom

dui ook op lidmaatskap rituele en spreek van nabyheid en afstand.  Met die oog op berading

skryf Imber-Black (1988a:52) dat “therapeutic membership rituals may be designed to

facilitate the expansion or contraction of membership, to redefine the meanings of

membership, to facilitate entrances and exits, and to delineate boundaries both within the

family and between the family and the outside world.”  Die bespreking van lidmaatskap rituele

is egter moeilik vir gesinne waar lidmaatskap onduidelik is, families met stief of aangenome

kinders en persone wat deel is van ‘n geskeide gesin. 

5.2.2 Genesing

In elke mens se lewe is daar tye wanneer genesing nodig is, as gevolg van persoonlike

probleme of gebroke verhoudings.  ‘n Begrafnis ritueel is ‘n voorbeeld van ‘n

genesingsritueel, aangesien hierdie ritueel die nuttiging van ‘n gesamentlike maaltyd na die

begrafnis of besoeke aan die bedroefde vir ‘n voorgeskrewe tydperk, aanmoedig.

Genesingsrituele is veral belangrik in die hantering van korporatiewe verliese, soos na ‘n

natuurramp, terroriste aanval (11 September 2001) of oorlog.  ‘n Voorbeeld van so ‘n ritueel

is die jaarlikse Viëtnamese oorlogsherdenking in “Washington DC.”  In die Amerikaanse

homoseksuele gemeenskap het daar die afgelope dekade ‘n genesingsritueel ontstaan om

die mense wat aan MIV gesterf het, te herdenk, deur die skepping van ‘n stikkombers (“quilt”)

wat uit individueel gemaakte stukke lap bestaan.  “This painfully unfinished ritual functions on

multiple levels to memorialize each person who has died, to connect a community that is

grieving together, and to serve as a stark and visual reminder to the broader community of

the magnitude of loss” (Imber-Black 1988a:55).  Indien ‘n tradisionele of normatiewe

genesingsritueel egter nie voldoende is om ‘n bepaalde situasie te ontlont nie, behoort ‘n

terapeutiese genesingsritueel oorweeg te word. Verliese waar terapeutiese genesingsrituele

veral nodig is, is selfmoord, geweldadige of onverwagse dood en die verlies van ‘n ongebore

baba.  “Such rituals must respect the magnitude of the loss, and should sensitively involve the

client in their co-creation” (Imber-Black 1988a:55). 

5.2.3 Identiteit

Mense word deur hulself en ander geken vanweë hulle spesifieke identiteit.  Sulke identiteite

kan positief, uitgebrei en buigsaam wees of hulle kan negatief, beperk en gedwonge wees.

In gesinne onderstreep veral normatiewe rituele die verskuiwing van identiteit (par 4.6.4).  ‘n

Troue beklemtoon byvoorbeeld dat ’n verandering plaasgevind het ten opsigte van

lidmaatskap en identiteit: die bestaande familiekring word uitgebrei deur die toevoeging van

‘n skoonfamilie en twee individue word man en vrou.  Familie tradisies soos

verjaarsdagpartytjies beklemtoon ook die identiteitstema, aangesien dit ‘n verandering in

ouderdom en ontwikkeling simboliseer.  Op ‘n soortgelyke wyse dui die viering van ‘n

gelowige se bekeringsdag op sy of haar identiteit as ‘n seun of dogter van God.  Etniese

vieringe in die vorm van kos, kleredrag en seremonies beklemtoon ‘n persoon se verbintenis

tot ‘n bepaalde etniese identiteit.  Kulturele rituele, soos Moeders- en Vadersdag,

Veteranedag, vrouedag en sekretaressedag beklemtoon ook aspekte van mense se

identiteit (par 5.2.5).  Die doel van terapeutiese identiteitsrituele is om die uniekheid en

aanpasbaarheid van die individu te beklemtoon en ‘n negatiewe, beperkte en gedwonge

identiteit te korrigeer.  “Many individuals and families are limited in their sense of identity by

rigid roles or by stigmatizing labels.  Physical and mental illnesses and disabilities all carry

labels that frequently function to define a person’s identity in ways that limit rather than expand

possibilities both for the individual and for relationships” (Imber-Black 1988a:66).  ‘n

Belangrike funksie van ‘n terapeutiese identiteitsritueel is dus om stigmatiserende etikette

te verwyder en toe te laat dat die persoon se Godgegewe identiteit te voorskyn kom.  

5.2.4 Onderhandeling en uitdrukking van (geloofs)oortuigings

‘n Ritueel kan vir ‘n dubbele doel aangewend word.  Eendersyds kan die ritueel tradisionele

oortuigings oor ‘n saak uitdruk en bevestig en andersyds kan dit nuwe standpunte en

ontwikkelinge oor dieselfde saak verbaliseer.  “As beliefs are expanded, altered, or

challenged, new rituals may emerge or significant aspects of existing rituals may change”

(Imber-Black 1988a:70).  Met die oog op berading is terapeutiese (geloofs)oortuigings- en

onderhandelingsrituele veral bruikbaar wanneer kliënte radikaal verskil met mekaar (wen-

verloor) en albei worstel om toegewings (wen-wen) te maak.  Die een lid wil skei en die ander

wil nie of die moeder dissiplineer die kind en die vader is weer oorbeskermend (par 5.3.2b).

“Often family members ascribe badness or blame to certain beliefs of members and

goodness or correctness to other beliefs, usually their own.  Therapeutic belief expression

and negotiation rituals provide an opportunity for family members to hear and experience

each other’s positions without blame, thereby creating a new context for relationships” (Imber-

Black 1988a:71).  Die Milangroep se “onewe en ewe dae” rituele tegniek kan hier gebruik

word (Selvini-Palazzoli et al 1978: 3-9).

5.2.5 Viering

Die vierings- of herdenkingstema verwys na ‘n verskeidenheid van rituele.  Hoewel die begrip

“viering” of “herdenking” gewoonlik geassosieer word met feestelikheid, verwys dit ook na

plegtige en geestelike rituele soos die nagmaal, begrafnis en kulturele gebeurtenisse

(geloftedag, republiekdag, jeugdag).  “The celebration theme involves that aspect of rituals

connected to affirming, honouring, commemorating, and demarcating regular time from

special time “(Imber-Black 1988a:76).  Herdenkingsrituele hou verband met etniese

uitdrukking, vlae, spesiale kosse, musiek, geskenke en spesifieke klere.  Die vieringsaspek

van rituele is daarom van die sigbaarste merkers van individuele, gesins en kulturele

identiteit.  Met die oog op berading sê Imber-Black (1988a:77) dat “... as one gathers

genogram and life cycle issues from a family, discussion of particular life cycle celebrations

can begin to inform both therapist and family about participation, decision-making,

relationship connections and cutoffs.”  Die bespreking van ‘n gesin se vieringsrituele kan

daarom vir die versorger heelwat leer oor konflik elemente binne ‘n gesin, maar dit kan ook

lei tot die ontwikkeling van nuwe rituele wat verhoudingsprobleme kan ontlont en transformeer.

Herdenkingsrituele voorsien veral uitdagings aan egpare waar etniese en godsdienstige

ondertrouery voorkom.  Verskille kan aanvanklik vermy word totdat Desember aanbreek of

die eerste kind gebore word.  In kruis kulturele huwelike is vieringsrituele dus geneig om

verskille wat normaalweg nie bespreek word nie, te aksentueer.  Dit bied egter ‘n geleentheid

aan egpare om hulle verskille te erken, mekaar se kulture te respekteer en om te begin met

die skepping van nuwe rituele wat simbolies is van hulle unieke gesinsisteem.  Terapeutiese

vieringsrituele kan ook ontwerp word om insiggewende gebeurtenisse of prestasies in ‘n

persoon se lewe te herdenk.  Omdat terapie handel oor sensitiewe en pynlike

aangeleenthede, beklemtoon Imber-Black (1988a:78) dat “... the therapist must take care to

watch for moments when celebration rituals are appropriate and not leave celebration outside

the therapy room.”  ‘n Kenmerk van vieringsrituele is die gee van geskenke.  ‘n Geskenk is

‘n kragtige simboliese handeling en kan gebruik word in die fasilitering van vergifnis, ‘n nuwe

begin of ‘n belangrike lewensoorgang (par 5.3.2c).  Geskenke mag nie gekoop word nie,

maar moet deur die persoon self gemaak word of dit moet iets wees wat aan die skenker

behoort. Die afsluiting van terapie kan ook aangedui word deur die gee van geskenke om

die vordering wat tydens terapie gemaak is, op ‘n kreatiewe wyse te simboliseer.

5.3 RIGLYNE IN DIE ONTWERP VAN TERAPEUTIESE RITUELE

In die formulering van die volgende aantal riglyne in die ontwerp van terapeutiese  rituele word

aangesluit by Whiting (1988:84-109). Whiting (1988) se ontwerp riglyne kan in drie

kategorieë ingedeel word: (1) ontwerp elemente wat kenmerkend is van alle rituele; (2) rituele

tegnieke; en (3) ander ontwerp oorwegings.  Hierdie riglyne, sê Whiting (1988:84) “... are

intended to offer clarity and direction and to demystify the process of designing therapeutic

rituals.”

5.3.1 Ontwerp elemente

Die temas en elemente vir ‘n ritueel word volgens Whiting (1988: 85) vanuit ‘n posisie van

observasie en data-insameling gegeneeer.  Die idees vir die ritueel moet egter verband hou

met die probleme wat die individu, gesin of groep aanbied tydens terapie.  Hy wys vervolgens

op die volgende ontwerp elemente:

a. Simbole

Simbole of simboliese handelinge word algemeen beskou as die belangrikste boustene van

‘n ritueel (Roberts 1988:6-7; Van der Hart 1984: 46, 138).   Die simbole wat gebruik word

moet egter “fit” (De Jongh van Arkel 1991b:71) by die taal, kultuur, godsdiens, waardes en

wêreldbeskouing van diegene wat versorg word.  Die oorsprong van geskikte simbole is

onder andere : (1) eksplisiete kliënte taal; (2) die keuses van die berader gebaseer op

terapie temas; en (3) die keuses van die gespreksgenoot (Whiting 1988:85).

b. Oop en geslote aspekte

Nadat besluit is op ‘n gepaste rituele tema en simbole, moet die oop en geslote aspekte van

die ontwerp bespreek word.   “Since a ritual should be designed to include room for

improvisation and spontaneity (open) as well as specificity (closed), the question remains as

to which aspect is to be emphasized in the design” (Whiting 1988:87).  Die antwoord op

genoemde vraag lê primêr by die deelnemer(s): hoe hulle die terapeutiese proses benader

en hoe hulle hulself en hul probleem presenteer.  Indien die ritueel vir die persoon te rigied is,

moet meer ruimte gemaak word vir spontaneïteit en vice versa. 

c. Tyd en ruimte

Tyd verwys na wanneer die ritueel uitgevoer moet word: in die oggend, elke dag, oor die

naweek, 30 minute elke aand.  Ruimte of plek verwys na waar die ritueel uitgevoer moet

word: by die huis, in die woud, in die sitkamer.  Genesingsrituele ontlok intense emosionele

reaksies in die deelnemers en die koppeling van ‘n tydsbeperking aan die ervaring, dra by

tot ‘n gevoel van veiligheid en vertroosting.  Tyd parameters bevorder ook deelname,

aangesien “rituele tyd” gesien word as ‘n spesifieke tyd waartydens deelnemers die reg het

om te mag eksperimenteer met nuwe gedrag en nuwe oplossings.  Whiting (1988:90)

onderskei tussen tydens-terapie en buite-terapie rituele.  Die motivering vir ‘n tydens-terapie

ritueel is die volgende: (1) die uitvoering van die ritueel is belangrik en die kanse dat dit

tydens terapie sal plaasvind is groter as by die huis; (2) die teenwoordigheid van ‘n getuie

is nodig vir ‘n element van bekragtiging; (3) beraad het te rigied geraak en die deelname aan

‘n ritueel kan nuwe dimensie aan die terapie gee; en (4) die uitvoering van die ritueel is

emosioneel gelaai en vereis ‘n plek waar die deelnemer veilig voel.  Die motivering vir ‘n

buite-terapie ritueel is die volgende: (1) die uitvoering van die ritueel op ‘n spesifieke plek,

soos ‘n woud, kerk of hoofslaapkamer is belangrik; (2) dit is nodig dat die ritueel vir etlike dae

of weke herhaal moet word; en (3) die lid se vriendekring en/of gesin moet betrek word by die

ritueel.  Tydens-terapie en buite-terapie rituele kan natuurlik ook afwisselend gedurende

dieselfde beraadsessie gebruik word.

5.3.2 Rituele tegnieke

In samewerking met bogenoemde ontwerp elemente wys Whiting (1988:93-103) op vyf rituele

tegnieke of simboliese handelinge wat ook gereeld gebruik word in die ontwerp proses,

naamlik om te laat los, benutting van verskille, gee en ontvang, die simptoom voorskryf en

dokumentering.  Volgens hom moet een of ander simboliese handeling altyd ingesluit word

in die ontwerp van ‘n ritueel.

a. Om te laat los

Die handeling “om te laat los” word veral gebruik in genesings- en identiteitsrituele en

fasiliteer ‘n reinigings- en genesingsproses.  “Over the years we have asked people to burn,

freeze, bury, flush, or send up in balloons a variety of symbolic items, such as photographs,

rings, letters, written memories, psychiatric records and clothes.  Such ritual actions have

assisted people in moving beyond traumatic events and meanings that have interfered with

their living in the present” (Whiting 1988:93).  Hy waarsku egter dat ‘n rituele benadering nie

gesien moet word as ‘n vinnige en maklike oplossing vir diepgaande emosionele probleme

nie.  Die gebruik van rituele moet slegs gesien word as één moontlike strategie of tegniek

in ‘n uitgebreide intervensie program.

b. Benutting van verskille

Hierdie rituele tegniek word veral gebruik in oortuigings- en onderhandelingsrituele.  In hierdie

rituele tegniek word die beginsel van omkering of afwisseling (par 5.3.3a) gebruik om

gesinslede aan te moedig om op sekere dae te dink en op te tree soos die ander persoon,

deur hulself doelbewus te verplaas in die skoene van die ander persoon.  “Couples who are

struggling with separation or remaining married can be asked to act ‘as if ’ they were married

on specific days and act ‘as if ’ they were separated on the remain- ing days of the week”

(Whiting 1988:95).  Die waarde van hierdie simboliese handeling is dat deelnemers die

geleentheid kry om begrip en waardering te ontwikkel vir die ander persoon se sienswyse

en in die proses kan hulle eie gedrag positief beïnvloed word.

c. Gee en ontvang

Die handeling “om te gee en te ontvang” kom redelik algemeen voor in ‘n verskeidenheid van

normatiewe rituele.  Die meeste gesins en familie vieringe word gekenmerk deur die uitruiling

van geskenke, kos en kaartjies.  In die daaglikse lewe is die gebruik om ‘n kind of eggenoot

te soen ook ‘n manier om liefde en affeksie te gee en te ontvang.  In terapeutiese rituele, sê

Whiting (1988:96), kan die uitruiling van geskenke op ‘n verskeidenheid maniere gebruik

word: (1) individue of gesinslede wat aan mekaar geskenke gee; (2) individue of gesinslede

wat simboliese items aan die fasiliteerder gee; en (3) die uitruiling van geskenke tussen die

versorger en diegene wat versorg word.

d. Die simptoom voorskryf

Met hierdie rituele tegniek stel Whiting (1988:99-101) voor dat problematiese gedrag op ‘n

eksplisiete wyse en in die vorm van ‘n ritueel (‘n rituele formule of sin), voorgeskryf moet word.

“Asking people to do the patterned behaviour within a prescribed ritual introduces an element

of confusion, absurdity and humour, which alters the pattern and its meaning” (Whiting

1988:99).  Genoemde tegniek kom baie ooreen met wat Viktor Frankl (1967:62) paradoksale

intensie noem.  So kan ‘n vrou met ‘n oordrewe vrees dat sy voor ‘n gehoor gaan bloos,

aangemoedig word om die paradoksale intensie te vorm dat sy wel gaan bloos, maar in ‘n

ekstreme of oordrewe vorm (Shantall 1997:572).

e. Dokumentering



61

In die alledaagse lewe is daar talle voorbeelde van hoe die dokumenteringsproses ‘n

handeling as amptelik en wettig aandui, soos die ontvangs van ‘n huweliks- of karlisensie.

Vanweë hierdie simboliese betekenis van (getekende) dokumente, kan dokumentering op

‘n kreatiewe wyse tydens die ontwerp van ‘n terapeutiese ritueel gebruik word (par 5.3.3b).

Whiting (1988:101) wys op drie maniere waarop dokumentering gebruik kan word in ‘n

terapeutiese konteks: (1) dokumentering om toegewydheid te verhoog (opstel van reëls tov

aanvaarbare en onaanvaarbare gedrag); (2) dokumentering om ongewensde

gedragspatrone te verander (rekordhouding van argumente en problematiese gedrag);  en

(3) dokumentering om verandering te konsolideer (die gesamentlike opstel van

vorderingsverslae vir skole, howe of maatskaplike werkers en om die beeïndiging van terapie

aan te dui).

5.3.3 Ander ontwerp oorwegings

Whiting (1988:103-107) wys ten slotte op die volgende ontwerp riglyne wat ook deur die

versorger oorweeg kan word:

a. Afwisseling

Met die begrip afwisseling verwys Whiting (1988:103) na die gebruik van digotomie of

omkering (par 5.3.2b) tydens terapie : om te laat los en om vas te hou of om op onewe dae

op ‘n sekere manier op te tree en op ewe dae op ‘n ander manier.  “As systems have the

tendency to remain the same while simultaneously changing, the design of some rituals will

incorporate this dichotomy by providing room for alternative thoughts and/or actions” (Whiting

1988:104).  Sodoende word gekommunikeer dat verandering of genesing ‘n proses is wat

nie oornag plaasvind nie.

b. Herhaling

Herhaling word gewoonlik met godsdienstige en kulturele rituele geassosieer en nie met

terapeutiese rituele nie.  Tog is daar plek vir herhaling in veral genesingsrituele. Whiting



62

(1988:194-106) wys op die volgende voorbeelde : (1) die herhaling van sekere handelinge

of rituele formules; (2) die skryf van ‘n brief wat geteken en teen die badkamer se spieël

geplak word; en (3) die dra van spesiaal gemaakte T-hemde, balonne, besigheidskaarte of

onderklere met spesifieke bewoording daarop wat tydens konfliksituasies gedra kan word.

Menings en oortuigings kan sodoende op ‘n speelse manier oorgedra en herhaal word.

c. Kombinering

Simboliese handelinge en rituele temas kan effektief gekombineer word.  Sulke kombinasie

rituele kom gewoonlik aan die einde van terapie voor, nadat afsonderlike rituele reeds tydens

die behandelingsproses gebruik is.  ‘n Effektiewe kombinasie ritueel vir ‘n egpaar wat worstel

met ‘n pynlike gebeurtenis wat in die verlede plaasgevind het, is die kombinering van “om te

laat los” rituele handelinge met ‘n vieringsritueel.  Die vordering wat gemaak is, kan dan deur

die “gee en ontvang” van geskenke gesimboliseer word (Whiting 1988:106).

d. Span benadering

Hoewel die insette van vriende en ander hulpverleners nie ‘n vereiste is in die ontwerp van

‘n terapeutiese ritueel, bied dit tog ‘n geleentheid om van ander te leer.  Tydens ‘n span of

sisteem benadering vind daar ‘n uitruiling van rituele tegnieke plaas, wat wedersydse

verryking tot gevolg het.  Vir ‘n ritueel om te “pas” is die insette en samewerking van diegene

wat versorg word egter belangrik en slegs in uitsonderlike gevalle behoort ‘n ritueel sonder

die medewerking van die deelnemer(s) ontwerp te word (Van der Hart 1984:138; Whiting

1988:106-107, 227-228).

5.4 VOORBEELD VAN ‘N TIPIESE TERAPEUTIESE RITUEEL

Die terapeutiese ritueel wat hier bespreek word, is ‘n kenmerkende afskeidsritueel, naamlik

die skryf van ‘n afskeidsbrief, waarin die deelnemer op ‘n voorgeskrewe simboliese wyse

afskeid neem van persone of situasies uit sy of haar verlede.  Die sentrale rituele tema in ‘n

afskeidsritueel is genesing en die funksie van die ritueel is om die bedroefde te help om ‘n

suksesvolle oorgang te maak na ‘n nuwe begin sonder die geliefde.   In ‘n ritueel is daar altyd

sprake van ‘n bepaalde struktuur of skema (par 4.3).  ‘n Normatiewe ritueel bestaan egter nie

noodwendig uit al drie die fases nie.  ‘n Begrafnis beklemtoon byvoorbeeld die

skeidingsfase, ‘n inisiasie rite die oorgang van adolessensie na vroeë volwassenheid en ‘n

troue dat ‘n nuwe verbinding plaasgevind het (Müller 1993: 1).  Elke ritueel kan daarom nie

sondermeer in ’n drievoudige struktuur ingeforseer word nie (Sanders 1992:183).  ‘n

Terapeutiese ritueel is egter anders.  Van der Westhuizen (1993:17) beklemtoon dat al die

fases, naamlik die voorbereiding van die ritueel, die deelneming of ervaring daarvan en die

herverbinding in die alledaagse lewe, tydens terapie bereik moet word ten einde ‘n

terapeutiese ritueel funksioneel te maak (Scholtemeyer 1994: 51-54). Die strukturering van

‘n tipiese terapeutiese ritueel, naamlik die skryf van ‘n afskeidsbrief, word vervolgens

bespreek.

5.4.1 Voorbereidingsfase

Die belang van die voorbereidingsfase in die rituele proses word allerweë deur navorsers

beklemtoon (Parkes 1996:172; Whiting 1988:107).  Roberts (1988:8) skryf dat “...this time

of preparing for the ritual is as important a part of the ritual process as the actual event itself.”

Die waarde van die voorbereidingsfase is dat ‘n afsondering of losmaking van die daaglikse

aktiwiteite plaasvind en die bedroefde persoon begin om doelbewus na te dink oor sake

rakende die verlies wat gelei is.  Tydens die voorbereidingsfase moet besluit word hoe die

afskeidsritueel uitgevoer gaan word.  ‘n Kenmerk van hierdie fase is daarom die beplanning

van die ritueel.  Die volgende vrae moet beantwoord word: (1) Wat is die primêre funksie van

die ritueel?; (2) Watter simbole en rituele temas gaan benut word?; (3) Wie gaan betrek word

by die ritueel?; (4) Wat wil ons sê en wie gaan dit sê?; (5) Watter volgorde sal die effektiefste

wees?; (6) Waar en wanneer gaan die ritueel plaasvind?; en (7) die bespreking van die oop

en geslote aspekte van die ritueel (Sanders 1992:189-190; Van der Hart 1984:235-242;

Whiting 1984:85).

Om aan ‘n terapeutiese ritueel deel te neem, is inspannend en emosioneel uitputtend.  Dit is

daarom belangrik om die deelnemer(s) goed voor te berei.  Die persoon moet eerstens

aangemoedig word om ‘n positiewe verwagting te hê oor die uitkoms van die ritueel.  “Rituals

require that we surrender, that we give ourselves over to a process that we ourselves have

set into motion.  In surrendering, we find that we can let down our barriers and trust that the

outcome will be good” (Sanders 1992:191).  Tweedens kan die persoon gewys word op die

sukses verhale van ander mense wat by terapeutiese rituele gebaat het en relevante literatuur

oor rituele kan vir die persoon gegee word om te lees.  “De interesse van de cliënt kan

gewekt worden door het vertellen van voorbeelden van therapeutische rituelen die in

vergelijkbare situaties zijn uitgevoerd” (Van der Hart 1984:230; vgl Van der Hart 1977:306).

In die voorbereidingsfase moet ook vasgestel word van wie afskeid geneem gaan word,

aangesien daar meer as een persoon kan wees.  Dit is ook nou die regte tyd om die

deelnemer se eggenoot, gesinslede en intieme vriende te betrek by die

voorbereidingsproses..  Hierdie mense moet ingelig word oor die bedroefde se beplande

deelname aan die ritueel en hulle samewerking met betrekking tot huistake kan gevra word

(Van der Hart 1984:205-207, 220-221).

5.4.2 Deelnemingsfase

Tydens die liminale- of drempelfase bevind die bedroefde hom- of haarself tussen twee

wêrelde.  “Men is niet meer hier en nog niet daar.  De oude positie bekleedt men niet meer,

de niewe is er nog niet.  Men verkeert, kortom, in een dubbelzinnige situatie” (Van der Hart

1984:87).  Voorbeelde van hierdie fase is die tradisionele wittebrood en Jesus se verblyf van

40 dae en 40 nagte in die woestyn.  Die bedroefde is dus in ‘n oorgangsfase.  Die

oorwegende rituele tema in hierdie fase is die aflegging van die oue en die voorbereiding vir

die nuwe.  ‘n Figuurlike sterfte moet plaasvind, sodat ‘n simboliese geboorte of opstanding

kan volg in die afrondings- of herenigingsfase.  Omdat die deelnemer in ‘n embrionale of

inkubasie toestand verkeer, word hierdie stadium gewooonlik as dubbelsinnig, verwarrend

en abnormaal ervaar.  “De rituelen in deze fase dienen om de betrokken individuen en

groepen veilig door dit gebied heen te loodsen, om hen er niet in te laten verdwalen of

stranden.  Ze hebben ook de functie om hen voor te bereiden op het bekleden van hun nieuwe

posities en op die nieuwe verhoudingen” (Van der Hart 1984:88).

2 Voorwerpe met omvattende simboliese betekenis word deur Volkan (1972, 1981) “linking
objects” (verbindende voorwerpe of kernsimbole) genoem (par 4.4.7).  Voorbeelde van
bestaande kernsimbole is die trouring, briewe, meubelment, foto’s, persoonlike
gebruiksvoorwerpe, geskenke en klerasie van die oorledene.  Die bedroefde kan egter ook
nuwe simbole skep, soos tekeninge, skilderye, beeldjies, gedigte of verhale.  Dinge in die
natuur kan ook gebruik word, soos ‘n stuk hout, skulpe of vrugte (Van der Hart 1984: 210).

Die deelnemings- of ervaringsfase van ‘n afskeidsritueel word volgens Van der Hart (1984:

208) deur ‘n aantal konkrete take gekenmerk, naamlik (1) die identifisering van bestaande

kernsimbole (“linking objects”) 2; (2) die skepping van nuwe simbole; en (3) as ‘n variasie van

(2), die skryf van een of meer afskeidsbriewe.  Gedurende hierdie fase moet die treurende

daarom soveel as moontlik bestaande en nuwe kernsimbole  identifiseer wat hom of haar aan

die oorledene herinner, totdat ‘n versadigingspunt bereik is.  In die derde fase word daar dan

van hierdie simbole (gewoonlik die afskeidsbriewe) afskeid geneem, in die vorm van ‘n

afskeidseremonie.  Positiewe kernsimbole word ook geïdentifiseer wat weer behou word.

 Met die oog op die derde taak in die deelnemingsfase, naamlik die skryf van een of meer

afskeidsbriewe, kan twee variasies gebruik word, naamlik die skryf van drie briewe en die

deurlopende brief.  Wanneer  van drie briewe gebruik gemaak word, word die deelnemer

aangemoedig om in die eerste brief alle emosies ongeïnhibeer neer te skryf. Die tweede

brief is ‘n meer gekuiste weergawe van die eerste, terwyl die derde ‘n fatsoenlike brief is.

‘n Ander oorweging is om in die eerste brief alle negatiewe gevoelens en in die tweede brief

alle positiewe gevoelens neer te skryf.  Die derde brief het ‘n neutrale en formele karakter

(Van der Hart 1984:210-211).

‘n Tweede variasie is om elke dag op ‘n spesifieke tyd en plek vir ‘n minimum van dertig

minute, een lang deurlopende brief  te skryf.  ‘n Vaste tyd en plek gee aan die skrywery ‘n

rituele karakter.  “Ze bieden - in ruimte en tijd - het kader waarin de persoon zijn emoties kan

uiten en verwerken” (Van der Hart 1984: 312).  Dit verhoed ook dat die bedroefde nie net

skryf wanneer hy of sy so voel nie.  Nie net positiewe en negatiewe gevoelens moet verwoord

word nie, maar alle sake wat verband hou met die rouproses.  Die plasing van ‘n verbindende

voorwerp, soos ‘n foto van die geliefde in die plek waar geskryf word, kan ook bydrae om die

bedroefde te motiveer om te kan skryf.  Tydens die skryfproses is dit belangrik dat daar in

die begin weeklikse telefoniese kontak tussen die bedroefde en die versorger is, sodat

probleme wat mag opduik, onmiddellik aangespreek kan word. Die besluit of die terapeut

3 In die daaglikse lewe kom genoemde twee rituele in ‘n verskeidenheid vorme voor : ons
gaan slaap, staan op, bad en trek nuwe klere aan (reiniging) en eet dan as ‘n gesin saam
ontbyt (hereniging).

moet weet wat die inhoud van die briewe is, hang geheel en al van die treurende af.  Sodra

die bedroefde en die versorger saam besluit het dat die einde van die skryfproses

aangebreek het, moet reëlings rondom die afskeidseremonie bespreek word (Van der Hart

1984:212-215, 221).

5.4.3 Afrondingsfase

Die vernuwings- of afrondingsfase word gekenmerk deur twee simboliese handelinge,

naamlik ‘n afskeidseremonie en ‘n reinigings- en herenigingsritueel.  Die doel van die

afskeidseremonie is om op ‘n plegtige en dramatiese wyse afskeid te neem van sommige

van die kernsimbole (gewoonlik die afskeidsbriewe), wat tydens die vorige fase versamel en

geskep is, deur dit weg te gee, te vries, te verbrand, te begrawe of te versnipper.  Die

versorger wil sodoende die bedroefde help om hom- of haarself emosioneel los te maak van

die oorledene, sodat hy of sy weer in nuwe verhoudings kan belê (par 3.7.4).  “Steeds gaat

het om het reduceren of stoppen van het contact met de symbolen.  Het gewenste effect is

het verminderen van de preoccupatie met die ander” (Van der Hart 1984:215).  Dit is egter

belangrik om ook positiewe simbole te identifiseer wat behou kan word en wat die bedroefde

aan ’n vrolike of humoristiese eienskap van die geliefde kan herinner.  “Beide aspecten

kleven aan afscheidnemen.  Onderzocht moet worden hoe beide aspecten het best in het

ritueel verenigd kunnen worden” (Van der Hart 1984:216).  Die terugkeer uit die abnormale

deelnemingsfase gaan tradisioneel gepaard met ‘n reinigingsritueel.  Voorbeelde van

reinigingsrituele is om te gaan stort, bad of om die huis skoon te maak.  Hierna word nuwe

of skoon klere aangetrek en die bande met diegene wat tydens die oorgangsfase tydelik

onderbreek is, word weer hernu, deur deel te neem aan ‘n herenigingsritueel 3 in die vorm

van ‘n gesamentlike maaltyd of partytjie.   Sodoende word erkenning gegee dat ‘n belangrike

oorgang gemaak is en ‘n nuwe begin word aangekondig (Van der Hart 1984:218-219, 225-

226, 228-230).

5.5 ALGEMENE BEGINSELS EN PROSEDURES

Aansluitend by dit wat reeds gesê is oor die ontwerp en implementering van terapeutiese

rituele, word ten slotte gewys op ‘n paar algemene ontwerp beginsels en prosedures. 

— Die opbou van ‘n terapeutiese verhouding en rapport met die treurende is ‘n vereiste

vir die voorskryf van ‘n terapeutiese ritueel (par 2.3.5).  Aangesien die uitvoer van ‘n

terapeutiese ritueel ‘n intens emosionele aangeleentheid is, moet die deelnemer die

versorger kan vertrou met uiters persoonlike data (Van der Westhuizen 1993:22).

— Daar moet ‘n basiese houding van meelewing wees van die kant van die fasiliteerder

(Müller 1993:8).  Die betrokkenheid van die hulpverlener tydens die verskillende fases

van die ritueel word duidelik wanneer gevallestudies van terapeutiese rituele

bestudeer word.  “De aanwezigheid van de therapeut tijdens het afskeidsritueel

impliceert dat deze fungeert als een ‘celebrant’, wiens taak het is mensen te helpen

met het maken van een overgang in hun levenscyclys” (Van der Hart 1984:217).

— Die ritueel wat uitgevoer word moet “pas” by die ervarings- en geloofswêreld van die

bedroefde.  Dit is nie net belangrik met die oog op die motivering van die versorgde

nie, maar ook sodat die ritueel intens beleef kan word.  Die inhoud van die ritueel

moet dus ooreenkom met die werklike nood van die persoon. Vir ‘n ritueel om effektief

te wees moet dit ook aansluit by bestaande tradisies en ‘n element van konstantheid

bevat.  In ’n rou-situasie kan aangesluit word by die eeu-oue tradisie om Psalm 23 te

gebruik as ‘n troospsalm en tydens ‘n vergifnis ritueel, kan die betrokkenes

aangemoedig word om die nagmaal te gebruik (Imber-Black 1988b:120-123; Müller

1993:8; Van der Hart 1984:237).

— Diegene betrokke by die uitvoering van die ritueel moet toegelaat word om sekere

aspekte van die ritueel self te ontwikkel en op hulle eie in te vul.  Navorsers verwys na

die deelnemingsfase as die geleentheid vir improvisasie.  Bogenoemde hou verband

met die sogenaamde oop en geslote aspekte in die ontwikkeling van ‘n ritueel (Van

der Hart 1984:241-242, 248; Whiting 1988:87-89).

— Omdat simbole die belangrikste boustene van ‘n ritueel is, moet doelbewus gewaak

word teen die gebruik van dooie simbole (par 4.4.10).  Die simbole in ‘n ritueel moet

daarom sover as moontlik multidimensioneel wees (par 4.4.7).  Die sintuie (geluid,

reuk, smaak, sig) en diverse aktiwiteite (skilder, bad, skryf, kook, bid, eet, sing, bak,

masseer, drink of mediteer) moet in die ontwerp van rituele ingesluit word (par 4.4.3).

Die simbole wat gebruik word moet egter kongruent wees met die basiese bedoeling

van die ritueel en ook aansluit by die ervaringswêreld en idiosinkrasie van die

deelnemer (Müller 1993:8; Van der Hart 1984:36, 46, 138, 218, 237, 247; Whiting

1988:85, 93).

— Tyd (wanneer) en ruimte (waar) speel ‘n belangrike rol in die uitvoering van die ritueel

(par 5.3.1c).  Ander ontwerp oorwegings is die verbinding van verlede, hede en

toekoms (par 4.6.9) en die beplanning van die verskillende fases van die ritueel

(voorbereiding, deelneming en afronding).

— Eenvoud en humor is essensiële bestandele van ‘n suksesvolle ritueel.  Daar moet

gevolglik doelbewus gepoog word om rituele eenvoudig te hou (Sanders 1992:191-

192).  Van der Hart (1984:238) waarsku dat “het vereist echter erg veel creativiteit om

dergelijke ‘eenvoudige’ rituelen te creëren”.  Indien ‘n eenvoudige ritueel egter nie

suksesvol is nie, kan ‘n omvattende ritueel gebruik word.  Volledigheid is veral

belangrik in die verwerking van gekompliseerde rou.  Die skryf van ‘n deurlopende

brief is dan meer effektief (Van der Hart 1984:238-241, 247).

— Waar moontlik moet die ritueel voorsiening maak vir die deelname van beide die

treurende én die onmiddellike mikro en makro sisteem.  Die individu wat dus dreig om

deur ‘n persoonlike krisis te vereensaam, moet met behulp van die ritueel in kontak

gebring word met die gemeenskap (par 4.6.8).  Deur gebruik te maak van algemeen

erkende simbole, soos die Onse Vader, Psalm 23 en die nagmaal kan die groter

geloofsgemeenskap betrek word (Müller 1993:8-9, 12).

— Waar groepe mense byeen is, is vaste en formele rituele meer gepas (Müller 1993:8).

— Tydsberekening (die gereedheid en geestesingesteldheid van die bedroefde) is van

kardinale belang vir die sukses van ‘n ritueel.   Die versorger moet daarom sensitief

wees vir die geskikste tyd, alvorens ‘n ritueel voorgestel word.  “Timing is essentieel,

omdat de persoon ‘gereed’ moet zijn, wil hij het ritueel met goed gevolg kunnen

uitvoeren” (Van der Hart 1984:247).

— Hulpverleners is dit eens dat die deelname aan ‘n ritueel nie gesien moet word as ‘n

substituut vir beraad nie (par 5.3.2a).  “In werkelijkheid is een ritueel vaak een

onderdeel van een meer omvattende therapie.  Er wordt slechts mee beoogd dat de

cliënt een stapje verder komt in zijn ontwikkeling (Van der Hart 1984:239).

5.6 SAMEVATTING

Hoewel rituele terapie ‘n oeroue vorm van probleemoplossing is, is dit ‘n onbenutte

intervensie tegniek wat eers nou weer gebruik begin word deur professionele hulpverleners

(Van der Hart 1984:19).  Onkunde oor hoe rituele op ‘n kreatiewe wyse tydens terapie

gebruik kan word, het grootliks tot  hierdie vervreemding bygedra.  In hierdie hoofstuk is

gevolglik gepoog om op ‘n konkrete en praktiese wyse te verduidelik hoe terapeutiese rituele

ontwerp en geïmplementeer kan word in die praktyk.


